KARABANA  ZAHARRA
Ni, bai, karabana zaharra... baina izan nintzen gazteagoa.

Garajetik atera ninduten hartan, polita nintzen bai, distiratsua, garbia, ederra benetan. Beste garai batzuk ziren.

Nire lehen jabea familia zaratatsu bat izan zen: gurasoak, aiton-amonak eta hiru seme-alabez  osatua. Hura zen hura eromena!!! Aitona gorra zen eta amona berriz, beti aurikularrak jarrita rock&rola entzuten, izugarri gustatzen baitzitzaion.

Seme-alabak berritsu batzuk ziren eta beti saltoka eta borrokan zebiltzan nire tripa barruan. Beraz, amonaren rock&rolaz eta umeen saltoaz, ni beti DANTZAN!!!

Umeak hazi zirenean. Gurasoek saldu egin ninduten.

Bigarren jabeak ez ziren askoz hobeagoak izan! Bikote gazte parrandero eta abenturazale batzuk zirenez garai hartan bidaia asko egin nituen: Euskal Herritik. Italiara Pisako dorrea ezagutu nuen bertan, susto ederra hartu nuen nire gainera eroriko zelakoan...uf!

Txinako harresia ere ikusia dut, beno, den-dena ez, izan ere, nik ezin izan dut harresian ibili... Liburu bat idazteko moduko abenturak bizitu nituen gazte bidaiari haiekin: oraindik gogoan dut Errusiara joan ginenekoa, ene!! Zer hotza pasa nuen paraje haietan! Siberiara ere sartuak gara eta, bertako umeak oso atseginak zirenez, nire barruan gustura hartzen nituen. Jerusalem-en ere izana naiz.
Asko ikusi eta asko ikasi nuen, benetan garai hunkigarriak izan ziren.

Baina, gazteek ere, abentura garaiak alde batera utzita umeak ekarri zituzten eta, bizimodua asko aldatu zitzaienez, beste baten eskuetan erori nintzen.

Oraingoan, aiton-amona batzuk izan ziren nire hurrengo “abenturen” protagonistak. Hauek, Benidorrera eramaten ninduten, kultura eta abentura gabeko bidaiak ziren, oso aspergarriak!! 

Egun batean, zahartuta ikusi nuen nire burua eta, triste eta etsitua, nire gazte denborako oroimenak zetozkidan burura. Baina orduan nik espero ez nuen zerbait gertatu zen: gazte bat nire aurrean jarri eta liluraturik begiratu ninduen eta honela galdetu nion:

-Eramango nindukezu hemendik urrutira?

Eta  gazteak aho zabalik hala erantzun zidan:

-Bai, Afrikara eramango zaitut, hori baita nire ametsa. 
Gibraltarreko itsasartea larri pasa genuen, haize bortitza zegoen eta zorabiaturik iritsi nintzen Tangerreko portura.

Marokon, Chauenen egin genituen egun batzuk eta gazteak erretzen zituen porruekin uste nuen ez nintzela berriro nirera etorriko.

Marokon jendea oso jatorra eta irekia denez, hilabete batzuk egin genituen bertan: Fez, Marrakech, Oarsasat, Mecknes... leku zoragarriak ezagutu genituen lurralde haietan.
Eta gero Senegal, Mali, Argelia, Tunez, Egipto...

Urte batzuk pasa dira ordudanik eta, lagunak, hemen naukazue Afrikako eguzki beropean goxo-goxo nire azken urteak igarotzen. Ia ezin dut ibili eta gazteak bere bidea jarraitu du Afrikan zehar. Ni, berriz,  Saharako itsas ertzeko herri txiki batean bizi naiz, ni bezalako arrantzale zahar batekin.

Zahartuta baina pozik pasa ditudan urte ahaztezinekin.                                                                                

